
戰城南

作者：劉基　元末明初

本作品收錄於《列朝詩集/甲前01》和《劉基集/10卷》

朝戰城南門，暮戰城北郭。

殺氣高沖白日昏，劍光直射旄頭落。

聖人以五服限夷夏，射獵耕織各自安土風。

胡為彼狂不自顧，而與大國爭長雄？

高帝定天下，遺此平城憂。

陛下宵旰不遑食，擁旄仗鉞臣不羞。

登南城，望北土。

雲茫茫，土釭釭，蚩尤禡牙雷擊鼓。

舉長戟，揮天狼。

休屠日逐渾邪王，氈車尾尾連馬羊。

橐駝載金人，照耀紅日光，逍遙而來歸帝鄉。

歸帝鄉，樂熙熙，際天所覆罔不來。

小臣獻凱未央殿，陛下垂拱安無為。

此作品在全世界都属于公有领域，因为作者逝世已经超过100年，且作品于1931年1月1日

之前出版。

